
ABSTRAK 

TVET merupakan salah satu bidang pendi22dikan yang bertujuan bagi menghasilkan 

pekerja mahir bagi pembangunan ekonomi negara. Platform pendidikan ini bukan 

sahaja untuk membangunkan pembangunan akademik dan teknikal pelajar, tetapi 

juga melahirkan pelajar bagi memperolehi kemahiran berkaitan pekerjaan. Tujuan 

kajian ini adalah untuk membangunkan kerangka model kemahiran employability 

dan kompetensi pengurusan kerjaya yang mempengaruhi kemahiran kerjaya graduan 

KV. Kajian ini bersifat deskriptif dan inferensi menggunakan pendekatan Model 

Persamaan Struktur (SEM) dan perisian AMOS untuk membangunkan kerangka 

model. Kajian ini menggunakan borang soal selidik dan diedarkan kepada 280 

graduan KV kursus Teknologi Elektrik dan Elektronik bagi KV Muar, KV Segamat, 

KV Melaka Tengah, KV Datuk Seri Md Zin, KV Juasseh and KV Kuala Klawang. 

Hasil kajian diperolehi melalui model pengukuran CFA yang dikumpulkan, terbukti 

bahawa pembolehubah iaitu kemahiran kerjaya mempunyai hubungan yang 

signifikan dan positif dengan kemahiran employability dan kompetensi pengurusan 

kerjaya di kalangan graduan KV. Sementara itu, kemahiran employability adalah 

pembolehubah yang paling tinggi dalam memberi sumbangan iaitu sebanyak 76 

peratus. Kajian ini mencadangkan penambahbaikan kurikulum kepada Bahagian 

Pendidikan Teknik dan Vokasional bagi memperkasakan lagi kemahiran kerjaya 

graduan KV dalam memenuhi kehendak industri. 

ABSTRACT 

TVET is one of the education lines that is aimed to produce skilled workers for our 

country. This education platform is hoped to not only to develop students’ academic 

and technical knowledge, but also to help students acquire high employability skills 

as well. The purpose of this study is to develop the relationship framework between 

employability skills and career management competency that influences career skills 

among the graduates of KV. This study is descriptive and inferential using the 

Structural Equation Modelling (SEM) approach and AMOS software to develop the 

framework. The study used questionnaires that were distributed to 280 KV graduates 

of Electric and Electronic Technology course from KV Muar, KV Segamat, KV 

Melaka Tengah, KV Datuk Seri Md Zin, KV Juasseh and KV Kuala Klawang. The 

findings from the CFA analysis showed that there was a positive and significant 

correlation between employability skills and career management competency among 

KV graduates. Employability skills contributed the highes with 76 percent. This 

study proposes improvements of the curriculum by Technical and Vocational 

Education Division to empower career skills of KV graduates in order to meet the 

needs of the industry.  

BAB 1 

 

PENDAHULUAN 

 

1.1 Pengenalan 

Pendidikan dan Latihan Teknikal Vokasional (TVET) merupakan salah satu laluan 

penting untuk pendidikan vokasional dan pembangunan kemahiran dan TVET juga 

merupakan platform utama untuk pembelajaran sepanjang hayat. United Nations 

Organisation for Education, Science and Culture (UNESCO) dalam Rancangan 

Malaysia Ke 10 (RMK-10) mentakrifkan TVET sebagai proses pendidikan selain 

pendidikan umum yang melibatkan pembelajaran dalam bidang sains dan teknologi, 

latihan kemahiran praktikal, sikap, pemahaman dan pengetahuan tentang pekerjaan 

dalam pelbagai sektor ekonomi dan juga kehidupan sosial (Kementerian Pendidikan 

Tinggi (KPT), 2015). Transformasi pendidikan vokasional yang bermula pada tahun 

2013, memberi penekanan kepada amalan industri atau amali teknikal yang secara 

tidak langsung telah mengurangkan beban akademik pelajar. Ini menunjukkan 

bahawa TVET telah memainkan peranan penting dalam menyediakan sistem 

pendidikan yang memenuhi segala tuntutan tenaga kerja yang berkemahiran dan 

professional dan secara tidak langsung  (Hamzah, Bakar & Kazilan, 2006; Abd 

Majid & Hussin, 2019). 

Menjelang tahun 2025, Malaysia memerlukan peningkatan 2.5 kali ganda 

enrolmen pelajar dalam bidang TVET menerusi Program Transformasi Ekonomi 

(ETP) dan terdapat 10 lonjakan yang telah dikenalpasti dalam Pelan Pembangunan 

Pendidikan Malaysia (PPPM) 2015-2025 (KPT, 2015). Rajah 1.1 menunjukkan 

 2 

lonjakan ke-4 yang bermatlamat untuk memperkasa enrolmen pelajar dalam bidang 

TVET dan melalui transformasi ini, Kementerian Pendidikan Malaysia (KPM) 

melalui Kolej Komuniti (KK), Kolej Vokasional (KV) dan Politeknik akan dapat 

menyediakan pendidikan tinggi TVET yang utama dalam meningkatkan kemahiran 

bagi memenuhi permintaan industri dan sekaligus menambah peluang pekerjaan 

untuk kemajuan kerjaya pelajar.  

Di Malaysia, terdapat lebih 50% kandungan program TVET adalah 

ditumpukan kepada kemahiran vokasional dan teknikal dengan kelayakan pada 

peringkat sijil, diploma dan ijazah sekaligus membuktikan bahawa KPM adalah 

penyedia latihan TVET yang terbesar (PPPM 2015-2025 KPT, 2015). Dalam hal ini, 

Bahagian Pendidikan Teknik dan Vokasional (BPTV) telah dipertanggungjawabkan 

untuk melaksanakan tiga perkara iaitu meningkatkan enrolmen dalam pendidikan 

vokasional, merombak kurikulum pendidikan vokasional supaya relevan dengan 

keperluan industri dan meningkatkan kolaborasi dengan pihak industri. Hubungan 

baik dan kerjasama yang erat dengan industri adalah penting dalam memastikan 

kelangsungan penawaran kerja adalah sepadan dengan permintaan. 

 

Rajah 1.1: 10 Lonjakan Pelan Pembangunan Pendidikan Malaysia (PPPM) 2015 - 

2025 (Pelan Pembangunan Pendidikan Malaysia 2015 – 2025 (Pendidikan Tinggi) 

ms 11) 

Bermula pada tahun 2012, Sekolah Menengah Vokasional (SMV) telah 

dinaik taraf kepada Kolej Vokasional (KV) yang menawarkan program Diploma 

Vokasional Malaysia (DVM) bermula dengan 15 buah KV rintis. Melalui Kurikulum 

Standard Kolej Vokasional (KSKV), program yang ditawarkan merangkumi bidang 

akademik, vokasional dan soft skills yang telah digubal untuk dilaksanakan di semua 

KV. KSKV ini merangkumi modul Kemahiran employability bagi program Pra-

Diploma (semester 1 hingga semester 4) dan Pendidikan kerjaya bagi program 

Diploma (semester 5 hingga semester 8).  

Dalam sistem pendidikan ini, di antara kemahiran employability yang 

dipelajari oleh pelajar dalam modul kemahiran employability adalah (i) kemahiran 

berkomunikasi, (ii) kemahiran menggunakan teknologi, (iii) kemahiran merancang 

dan mengelola aktiviti, (iv) kemahiran bekerja dengan orang lain dan dalam 

kumpulan, (v) kemahiran menyelesaikan masalah, (vi) kemahiran mengurus, 

memilih dan menganalisa maklumat, (vii) kemahiran menggunakan idea dan teknik 

matematik dan (viii) kemahiran  memahami budaya (KSKV, KPM). Bagi modul 

pendidikan kerjaya pula ialah (i) pengurusan kerjaya, inventori kerjaya, (ii) 

kemahiran komunikasi, (iii) pengurusan stress, (iv) kepimpinan dan (v) persediaan ke 

alam kerjaya (KSKV, KPM).  

Kemahiran teknikal pula di definisikan sebagai kemahiran yang berkaitan 

dengan kaedah, prosedur dan teknik (Rosa, 2000; Makhtar, Fauzi & Hasan, 2016). 

Definisi lain pula menurut Salah (2001) dan Hanapi dan Kamis (2017) merujuk 

kepada kefahaman dan kecekapan dalam sesuatu aktiviti yang khusus, juga 

melibatkan kaedah, proses, prosedur dan teknik seperti keupayaan analitikal dalam 

penggunaan alat-alat dan teknik dalam disiplin tertentu. Dalam konteks kajian ini, 

kemahiran teknikal didefinisikan sebagai kemahiran kerjaya yang perlu ada dalam 

diri setiap pelajar iaitu dari segi (i) langkah-langkah keselamatan yang diambil oleh 

pelajar sebelum, semasa dan selepas melaksanakan aktiviti atau amali, (ii) kemahiran 

dalam mengendalikan mesin dan (iii) kemahiran yang perlu dikuasai dalam 

penggunaan alatan dan ketukangan. Manakala kemahiran bukan teknikal yang perlu 

dikuasai oleh pelajar dalam memenuhi kehendak majikan pula ialah (i) kemahiran 

berkomunikasi, (ii) kemahiran bekerja secara berkumpulan, (iii) kemahiran berfikir 

kreatif dan kritis, (iv) kemahiran mentafsir dan menilai, (v) kemahiran penyelesaian 

masalah, (vi) bertanggungjawab terhadap tindakan yang diambil dan (vii) kemahiran 

mengaplikasikan teori (Buntat, 2004; Hanapi & Kamis, 2017). Dalam konteks kajian 

inilah kemahiran bukan teknikal yang perlu dikuasai oleh pelajar terdapat dalam 

modul kemahiran employability dan pendidikan kerjaya dan ini menunjukkan 

bahawa penambahan kemahiran employability dalam kurikulum adalah penting 

kerana dapat memberikan persediaan awal kepada pelajar sebelum mereka memasuki 

bidang industri untuk bekerja (Kwok, 2003; Buntat, Saud & Hussain, 2008; Yusof, 

Alwi & Roddin, 2018). Kemahiran employability ini juga secara tidak langsung akan 

dapat melahirkan dan membina modal insan bagi membentuk generasi muda yang 

berdaya saing, mampu berdikari dan sekaligus mengurangkan kebergantungan 

kepada kerajaan.  

Keperluan lain bagi melahirkan graduan yang mempunyai kemahiran 

kebolehpasaran dan kebolehkerjaan menuntut kepada pembudayaan kompetensi 

pengurusan yang baik lagi bersepadu terutamanya semasa pelajar masih menuntut di 

sekolah dan seterusnya institusi pengajian tinggi (IPT). Menerusi platform 

pendidikan inilah, pembentukan kompetensi pengurusan kerjaya boleh dizahirkan 

seiring dengan penyertaan aktif pelajar di KV. Pada masa kini, persekitaran 

memainkan peranan penting dalam menentukan tingkah laku dan penyesuaian diri 

seseorang pelajar KV terutamanya terhadap kerja-kerja yang dilakukan. Di dalam 

modul pendidikan kerjaya di KV, terdapat elemen-elemen dalam kompetensi 

pengurusan kerjaya yang telah diterapkan kepada pelajar agar sentiasa meyakini 

dirinya sendiri sehingga dapat membuat pilihan yang tepat dan berkesan tentang 

kerjaya yang akan dipilih. Apabila seseorang individu itu telah berjaya membuat 

pertimbangan dalam mencapai keputusan mengenai kerjayanya, maka dia akan dapat 

menilai dirinya dari pelbagai sudut berkaitan profesion yang dipilih seperti (i) 

kebolehan, (ii) kelayakan, (iii) bakat dan (iv) personalitinya (Damiri & Yahaya, 

2004; Sulaiman, 2015). Selain itu, pelajar KV juga perlu bijak menguruskan kerjaya 

agar bersesuaian dengan minat dan personaliti mereka kerana ini sangat penting 

untuk menjamin kerjaya cemerlang pada masa akan datang.  

Aspek kompetensi pengurusan kerjaya pula dilihat amat berkait rapat dengan 

isu daya tahan dan daya saing graduan. Ia juga merupakan antara perkara yang sering 

diungkap oleh masyarakat dan dikaitkan dengan isu pengangguran yang memberi 

tempias kepada pembangunan modal insan (Wahid, Othman, Mansor & Nasruddin, 

2011; Punteney, 2016). Oleh yang demikian, setiap graduan KV pada hari ini amat 

perlu memiliki kompetensi pengurusan kerjaya kerana berdasarkan kajian sedia ada 

menyatakan bahawa kualiti graduan yang dihasilkan adalah sangat perlu diberikan 

perhatian ekoran kurang daya tahan dan daya saing dalam diri mereka. Graduan juga 

di dapati kurang menguasai kemahiran asas insaniah dan masih lagi berada pada 

tahap minimum yang secara tidak langsung menjejaskan kebolehpasaran mereka. 

Mereka juga dikatakan (i) tidak mampu mempamerkan kebolehan yang amat 

dititikberatkan oleh majikan dan sektor pekerjaan, (ii) tidak menguasai kemahiran 

sosial dengan baik serta (iii) tidak menonjolkan akhlak yang berkesan dalam 

masyarakat (Ariffin, Idris & Ishak, 2010; Gruzdev, Kuznetsova & Tarkhanova, 

2018).  

1.2 Latar Belakang Kajian 

Abad ke 21 merupakan era di mana sektor pekerjaan memerlukan pekerja yang 

mempunyai kemahiran employability yang meliputi pelbagai aspek yang selari 

dengan perubahan ekonomi perdagangan dunia bebas dan pesat. Perkembangan 

teknologi tinggi dan keutamaan peningkatan kualiti kemahiran tenaga kerja 

merupakan beberapa cabaran dalam pendidikan yang perlu ditangani oleh semua 

pihak. Selaras dengan kecanggihan teknologi yang ada di Malaysia, pihak industri 

telah melabur banyak peralatan-peralatan yang canggih sejajar dengan keupayaan 

mereka sebagai pakar dalam bidang tertentu. Peralatan canggih yang digunakan oleh 

industri seharusnya memerlukan pekerja-pekerja yang berkemahiran tinggi supaya 

mereka bolah menggunakan kecanggihan yang ada dengan kesesuaian teknologi 

masa kini (Healy & Handler, 2009; Collet, Hine & Du Plessis, 2015). 

Menurut Hart Research Associates (2015) menerusi kajian di Washington 

Amerika Syarikat mendapati majoriti majikan mengatakan bahawa memiliki 

pengetahuan khusus dan dapat menguasai bidang kemahiran yang luas adalah 

penting bagi graduan kolej untuk mencapai kejayaan dan mempunyai kerjaya 

cemerlang dalam jangka masa yang panjang. Dalam kajian ini, majikan juga 

mengatakan bahawa ketika dalam latihan, graduan tidak menunjukkan ciri-ciri yang 

diingini oleh majikan malah hasil pembelajaran yang graduan pelajari di dapati tidak 

selari dengan kemahiran yang diperlukan industri dan ini menunjukkan bahawa 

graduan kolej hari ini tidak begitu bersedia untuk memenuhi kehendak industri. 

Kajian yang dibuat oleh Sung, Turner dan Kaewchinda (2013) menunjukkan 

kemahiran kerjaya pelajar kolej adalah berkait rapat dengan persekitaran tempat 

kerja dan juga kebolehan mereka mengadaptasi kemahiran yang telah dipelajari di 

tempat kerja. Dapatan menunjukkan hubungan di antara kemahiran yang dipelajari 

dengan industri adalah berkait rapat dengan halatuju kerjaya graduan.  

Hasil tinjauan awal ke beberapa KV mendapati maklumbalas daripada pihak 

industri menunjukkan kecanggihan teknologi dalam industri yang tidak selaras 

dengan kandungan pengajaran di KV telah memberi kesan dan masalah kepada 

industri. Masalah ini berlaku kerana kekurangan peralatan untuk pelajar KV 

melakukan kerja-kerja amali akibat daripada kekurangan sumber kewangan dan 

pihak industri berpendapat bahawa dengan menggunakan peralatan yang sedia ada 

dan tidak dinaik taraf dengan peralatan yang berteknologi tinggi serta baru, 

sebenarnya pelajar KV telah banyak ketinggalan dari segi kemahiran dan 

penggunaan peralatan teknologi terkini. Kajian oleh Awang et. al., (2007), 

menyatakan terdapat dalam kalangan lepasan graduan yang memperolehi pekerjaan 

namun hampir sebahagian menyatakan kemahiran yang diberikan memadai dan 

sebahagian lagi menyatakan kemahiran yang diberikan tidak mencukupi. Ini selaras 

dengan kenyataan Buntat, Saud dan Hussain (2008) dan Rahman et. al., (2015) iaitu 

pelajar merasakan terdapat kekurangan dari segi kemahiran yang perlu mereka 

pelajari serta kurangnya pendedahan kepada teknologi baru daripada kurikulum sedia 

ada manakala peralatan ketukangan sedia ada adalah tidak terkini dan tidak 

memenuhi kehendak industri. Oleh itu, dengan pendedahan teknologi baru, pelajar 

boleh menggunakan pengalaman mereka ketika belajar sebagai asas untuk 

persekitaran kerja yang sebenar sebagai pekerja mahir. Oleh itu, pelajar bukan sahaja 

memperolehi kemahiran employability terhad hanya kepada sumber organisasi 

kerajaan dan juga institusi pendidikan lain semasa dalam pengajian tetapi boleh 

didapati dan dipelajari dari industri semasa menjalani On Job Training (OJT) di 

industri terpilih.  

Menurut kajian yang telah dijalankan oleh Buntat (2004) dan Hanapi et. al., 

(2018) mendapati di antara kemahiran yang perlu ada bagi seorang graduan atau 

pekerja yang dianggap penting oleh majikan semasa proses pemilihan pekerja ialah 

(i) kemahiran dan pengalaman dalam bidang berkaitan, (ii) kemahiran dalam bidang 

teknologi dan komunikasi, (iii) kemahiran dalam pembelajaran secara berterusan, 

(iv) kemahiran dalam kualiti peribadi dan (v) kemahiran dalam penggunaan dwi 

bahasa. Jika dilihat secara keseluruhan, kebanyakan majikan adalah sangat khusus 

tentang satu-satu kemahiran yang diperlukan bagi sesuatu jawatan tertentu, ini 

